
Ymhellach i’r hyn a nodir ar y ffurflen ymgynghori, hoffwn ychwanegu’r pwyntiau a 

chwestiwn canlynol ar gyfer ystyriaeth: 

1. Dylid trafod yr angen am system dracio genedlaethol a fyddai’n hwyluso 
gwaith ysgolion ac awdurdodau mewn perthynas â gofynion a goblygiadau’r 
newidiadau arfaethedig i’r ddeddfwriaeth. 

 

2. Dylid rhoi ystyriaeth i’r rhwystredigaethau hanesyddol o geisio gweithio a 
chynllunio'n aml asiantaethol. 

 

3. A oes cyfleoedd is- ranbarthol i gyd weithio, ac a fydd arweiniad cenedlaethol 
ynglŷn â hyn? 

ALN206:  Cwmdeithas yr Iaith Gymraeg 

 
1. Cyflwyniad 
1.1 Credwn y dylai’r Gymraeg fod yn ystyriaeth greiddiol wedi’i chynnwys ar wyneb y 
Bil ac yna’i raeadru trwy’r holl ddeddfwriaeth ac unrhyw reoliadau neu godau ymarfer 
newydd. 
 
1.2 Nid yw'r Papur Gwyn yn talu sylw dyledus o bell ffordd i rôl y Gymraeg yn y 
broses arfaethedig. Mae'r cyfeiriad at y Strategaeth Addysg Cyfrwng Cymraeg, yn 
bwysig ond yn annigonol am fod pwyntiau'n codi ynghylch nid yn unig yr hawl i 
ddarpariaeth arbenigol drwy gyfrwng y Gymraeg, ond yn ogystal, yr hawl i dderbyn y 
gwasanaeth gyfan drwy'r Gymraeg. 
 
1.3 Dywed Mesur y Gymraeg (Cymru) 2011 na ddylid trin y Gymraeg yn llai ffafriol 
na’r Saesneg. Felly ar y sail honno'n unig, ni ddylai darparu neu weinyddu'r broses 
yn y Gymraeg olygu gwasanaeth israddol mewn unrhyw ffordd. Bydd llawer o'r cyrff 
a sefydliadau dan sylw yn dod dan drefn Safonau'r Gymraeg yn fuan, felly mi fydd 
gofyniadau statudol arnynt gofyniadau y dylid cyfeirio atynt yn y Cod Ymarfer. 
 
1.4 Teimlwn y byddai deddfu ym maes Anghenion Dysgu Ychwanegol heb gyfeirio at 
yr angen i gymryd i ystyriaeth anghenion a dewisiadau ieithyddol y plant/pobl ifanc 
bregus hyn yn gam gwag iawn. 
 
1.5 Cred Cymdeithas yr Iaith yn gryf y dylid rhoi hawl i ddarpariaeth drwy gyfrwng y 
Gymraeg ar wyneb y Mesur arfaethedig. Yn ogystal, mae angen eglurder yn y Cod 
Ymarfer ynghylch gofynion statudol mewn perthynas â'r Gymraeg gan gynnwys yr 
hawl i drafod y broses yn y Gymraeg, a'r hawl i wneud apêl yn y Gymraeg. Dylai 
unrhyw ganllawiau amlinellu'r hyn a ddisgwylir o ran arfer da mewn perthynas â'r 
Gymraeg. 
 
2. Sylwadau Cyffredinol 

2.1 Credwn fod cyfrifoldeb ar Lywodraeth Cymru i sicrhau'r ddarpariaeth drwy 
gyfrwng y Gymraeg ac bod hawl gan blant, pobl ifanc a theuluoedd dderbyn y 
ddarpariaeth yn y Gymraeg yn ddirwystr. 
 
2.2. Credwn y dylai fod hawl gan blant, pobl ifanc a theuluoedd ymwneud â'r broses 
drwy gyfrwng y Gymraeg, sef yr agwedd gweinyddu, gan gynnwys yng nghyddestun 
Gweithio amlasiantaeth. 
 
2.3 Credwn fod angen i’r hawliau ieithyddol hyn fod ar wyneb y Mesur 
 
2.4 Credwn fod cymryd camau’n ddioed i gynllunio ac i hyfforddi’r gweithlu yn gwbl 
hanfodol er mwyn cyflawni’r uchod. 
 
3. Pwyntiau Penodol 

3.1 Croesawn bwyslais y ddogfen ar fynd i'r afael ag effaith tlodi ar gyrhaeddiad 
addysgol. 

3.2 Wrth ystyried adolygiad o'r Cwricwlwm Cenedlaethol, dylai’r Bil adlewychu’r 
datganiad polisi diweddar canlynol gan y Prif Weinidog “Bwrw Ymlaen”: 
“Rydym hefyd wedi datgan yn glir bod rhaid i’r system gyfredol o addysgu a dysgu 
Cymraeg mewn ysgolion cyfrwng Saesneg newid. Mae’r Gymraeg yn rhan 
gwerthfawr o’n hunaniaeth a’n diwylliant, ac mae’n bwysig bod holl ddisgyblion 
Cymru – p’un a ydynt yn mynd i ysgol cyfrwng Cymraeg neu ysgol cyfrwng 
Saesneg – yn cael cefnogaeth i siarad y Gymraeg yn hyderus.” – Prif Weinidog 
Cymru, ‘Bwrw Mlaen’, Mehefin 17, 2014 
 
Felly dylai’r Llywodraeth gydnabod bod “creu system addysg gynhwysol sy'n cefnogi 
ein holl ddysgwyr i gyflawni hyd eithaf eu gallu” yn cynnwys y Gymraeg yn ogystal ag 
ieithoedd eraill. 
 
3.3 Ar dudalen 14, nodir pwysigrwydd cynllunio a datblygu'r gweithlu fel rhan o 
adolygiad sgiliau'r gweithlu addysg cyffredinol dylid nodi yr anghenion am siaradwyr 
Cymraeg. 
 
4. Diweddglo 
4.1 Yn sgil datganiad y Prif Weindiog yn y ddogfen “Bwrw Ymlaen”, polisi 
cenedlaethol Llywodraeth Cymru yw sicrhau “bod holl ddisgyblion Cymru … [yn] 
siarad y Gymraeg yn hyderus”. Wrth i addysg cyfrwng Cymraeg ddod yn norm i’r 
rhan fwyaf o blant yn y wlad, mae’n anochel y bydd achosion (yn arbennig iaith a 
lleferydd) yn dod yn fwyfwy cyffredin. 
 
Felly, mae rhaid i’r ddeddfwriaeth gynradd yn ogystal ag unrhyw godau ymarfer 
adlewyrchu bwriad y Llywodraeth. 
 


